
నాస్తికత్వం నుండి వేదాంతం వైపు

జీవితంలో మలుపులు అనూహ్యంగా ఉంటాయి. పోలీసుశాఖలో సుమారు 
ముప్ఫైయేడు సంవత్సరాల క్రింద ప్రారంభమైన నా జీవన అధ్యయనం క్రమక్రమంగా 
వేదాంతం వైపు వెళ్ళడం నా మిత్రుల్ని ఆశ్చర్యపరుస్తూ ఉంటుంది. కానీ వెనక్కు 
తిరిగి చూస్తే బహుశా అది సహజ పరిణామమేమో అని తోస్తుంది. ప్రభుత్వశాఖల్లో, 
అందులోనూ పోలీసుశాఖలో పనిచేసే వారికి సమాజంలోని అనేక సమస్యలపై 
అవగాహన ఏర్పడుతుంది. సమాజంలోని సంఘర్షణలు, వాటి మూలంలో ఉన్న 
సిద్ధాంతభేదాలు మొదలైనవన్నీ కొంతవరకూ అవగాహనకు వస్తాయి. అందులో 
భాగంగానే బహుశా నా వేదాంత పరిశ్రమ. 

యూనివర్శిటీలో ఉన్న రోజుల్లో ఆనాటి యువకులందరికి లాగానే నా పైన 
మార్క్సిజం ప్రభావం పడింది. తెలుగులో ఆనాడు లభిస్తున్న వామపక్ష పుస్తకాలు 
చదవడంతో తత్త్వశాస్త్రం పై అభిరుచి కలిగింది. ముఖ్యంగా ఏటుకూరి బలరామమూర్తి 
గారి ‘భారతీయ తత్త్వశాస్త్రం’ అనే పుస్తకం ద్వారా భారతదేశంలో చార్వాకుల నుండి 
మొదలుగా వేదాంతుల వరకూ వచ్చిన అనేక సంప్రదాయాల గూర్చి పరిచయం 
కలిగింది. మనసంస్కృతిలో వేదాల్ని సమర్థిస్తూ ఎన్ని సంప్రదాయాలు, గ్రంథాలు 
ఉన్నాయో అంతే ప్రమాణంలో వేదాల్ని వ్యతిరేకించిన సంప్రదాయాలు కూడా 
ఉన్నాయి. వేదాల్ని పొగిడినవారూ, తిట్టినవారూ ఇద్దరూ సంస్కృతంలోనే పుస్తకాలు 
వ్రాసారు. పై పుస్తకంలాగానే రాహుల్ సాంకృత్యాయన్ పుస్తకాలు, ఆంగ్లంలో రస్సెల్ 
లాంటి వాళ్ళ పుస్తకాలు చదవడంతో నాస్తికత్వం పూర్తిగా అబ్బింది. సంప్రదాయం 
ప్రకారం ఇంట్లో చేసుకోవాల్సిన అనుష్ఠానాలు, పూజలు, పునస్కారాలు కొన్నేళ్ళు 
గాలికి వదిలేయబడ్డాయి. 




